
GHANDNA BZONN NUCCALI GDID

Kif jghidu fl-Ingliz, to the pure eye everything is pure. Min ghandu ghajnejh cari jara car;
imma min ghandu vizjoni mcajpra jara ¢-cpar, u min ghandu ghajnejh biz-zliega jara mzelleg.
F’dan il-Vangelu li thabbrilna (Gw 8:1-11) inhoss li Gesu ged jghidilna biex nibdlu n-nuccali
halli nkunu nistghu naraw ahjar l-affarijiet ta> madwarna. Gesu ged jghidilna biex innaddfu
ghajnejna — biex innehhu z-zliega halli naraw b’mod car. II-Vangelu ta’ Gesu Kristu jedukana
biex naraw ahjar. Ikoll kemm ahna, jien inkluz, ghandna bzonn niehdu bis-serjeta dan il-parir
ta’ Gesu!

Fil-grajja li jirrakkonta 1-Vangelu ghandna lil-Lhud u lil Kristu: it-tnejn b’ghajnejhom fuq
mara. Imma kemm ghandhom vizjoni differenti!

II-Lhud kienu ged jaraw prostituta, adultera li nqabdet fil-fatt u ghalhekk kien haggha mhux
biss il-kundanna imma I-piena kapitali, ghax il-ligi ta’ Mose kienet tghid 1li kellhom
ihaggruha. F’ghajnejhom din kienet oggett skadut, bla ebda valur u ghar-rimi. Anki I-vizjoni
li huma kellhom tal-ligi kienet wahda mzellga. Kellhom interpretazzjoni wisq dejqa, formali
u rigida tal-ligi. Fil-fehma taghhom il-ligi kienet hemm biex tohnoq, tghakkes u twegga’.
Kienu jimxu mal-ittra tal-ligi u ma kienx jimpurtahom mill-bniedem. Fil-kaz taghhom
nistghu napplikaw l-espressjoni ta’ Cicerun: Summum ius summa inuria — ligi applikata
b’mod strett tohloq ingustizzja. Il-Lhud kienu nies li aktar kienu jghozzu 1-ligi milli 1-
gustizzja; kienu jhobbu I-ligi imma mbaghad jinsew l-imhabba.

Kristu ghandu harsa differenti minn dik tal-Lhud. Lil dik li kellu quddiemu, Gesu la jsejhilha
adultera u langas prostituta, imma “mara”. Huwa jingeda bl-istess kelma li juza meta
jindirizza lil ommu kemm fit-tieg ta’ Kana u kemm meta kien fuq is-salib. Gesti ma
jidentifikax lill-persuna mal-izball. Minkejja l-kumplessita kollha taghna, ghal Gesu I-
bniedem jibqa’ dejjem bniedem bid-dinjita tieghu. Anki l-mod kif Gesu jhares lejn il-ligi
huwa differenti. Gesu jistieden lill-bniedem biex ihobb. Misjuq mill-imhabba, il-bniedem
sincier ifittex kif fil-possibbiltajiet li jkollu jipprova jhobb tassew. F’dan il-process il-ligi hija
gwida mehtiega li tghinu biex ikun hieles.

Qabel ma beda jitkellem, Gesu kien bilgieghda jghallem (v. 8). Il-fatt li kien fuq is-siggu
(katedra) juri li Gesti mhux biss kien mghallem imma wkoll dak li jiggudika. L-Evangelista
darbtejn jghid 1i Gesu tbaxxa fl-art. Huwa nizel minn fuq il-katedra u tbaxxa fl-art biex ma
jharisx lejn din il-mara minn fuq ghal isfel (attitudni ta’ superjorita u ta’ awtorita), imma
jhares lejha minn isfel ghal fuq (attitudni ta’ rispett). Gesu biddel il-perspettiva. Minn fuq
wiehed jara mod, imma minn isfel wiehed jara differenti. Baxxut fl-art, Gest ma jilmahx
persuna b’sentenza ta’ kundanna jew persuna li ghamlet zball li jhassrilha hajjitha; imma jara
persuna li, ghalkemm zbaljat, ghandha potenzjal u energija pozittiva biex timtela b’fiducja,
thalli 1-imghoddi warajha u tibda triq gdida fil-hajja.

Gesu beda jikteb b’sebghu fit-trab. Xi whud jaraw xebh bejn din l-azzjoni u dakinhar li Alla
kiteb b’sebghu I-ligi li ta lil Mosé (Ez 31:18). Kif dakinhar fuq is-Sinaj kienu darbtejn li Alla
kiteb il-ligi fuq it-twavel (Ez 32:15; 34:1), anki f’dan il-kaz ghal darbtejn Gesu jikteb



b’sebghu fit-trab. B’dan il-gest Gesti ged jistieden lil-Lhud iharsu b’mod gdid lejn il-ligi. Fi
zmien Moseé din kienet miktuba fuq twavel tal-blat, imma issa miktuba fuq it-trab li minnu
huwa msawwar il-bniedem — ghalhekk hija ligi miktuba fil-qalb tal-bniedem. Il-fatt 1i Gesu
jikteb f’riglejn dik il-mara juri li mhux il-bniedem huwa mahluq ghal-ligi imma 1-ligi ghall-
bniedem: “Is-Sibt huwa maghmul ghall-bniedem u mhux il-bniedem ghas-Sibt” (Mk 2:27).

Ghalhekk hawnhekk Gesu kiteb ligi gdida li hija 1-ligi tal-imhabba — hija ligi li mhix gejja
minn fuq biex tishaq, imma hija ligi li sservi ta’ ghodda ghall-bniedem biex jikber fil-
maturazzjoni u jkun tassew hieles. Hija ligi ghall-qadi tal-bniedem. F’din il-perspettiva l-ligi
mhix madmad imma strument li jghin lill-bniedem jiddixxerni x’inhi r-rieda ta’ Alla ghalih.

Fid-dawl ta’ dan kollu nixtieq nitlob lill-Madonna tghinna nibdlu n-nuccali taghna biex
inkunu nistghu naraw ahjar.

L-ewwel nett tajjeb li nibdlu I-mod kif inharsu lejna nfusna. Jekk hemm bzonn, nikkoregu 1-
mod kif ahna niggudikaw lilna nfusna. Hafna drabi mhux biss is-so¢jeta ma tahfrilniex, imma
ahna stess ma nahfruhiex lilna nfusna u nibqghu xhur u snin ingorru fina pizijiet tqal. Nibdlu
ftit il-perspettiva u nemmnu li minkejja d-dghufja taghna, Alla li jhobbna Zejjinna b’hafna
rizorsi — zejjinna b’hafna kwalitajiet u talenti li xi drabi jibgghu midfunin fina.

Tajjeb ukoll li nibdlu ftit il-perspettiva ta’ kif inharsu lejn id-dar fejn tghixu intom (il-Facilita
Korrettiva ta’ Kordin). Aktar milli hija istituzzjoni ta’ kastig, din il-Facilita hija dar ta’
formazzjoni u riabilitazzjoni. F’¢erti kazi din id-dar hija s-sehem li taghti s-socjeta biex tpatti
ghal dak li tkun nagset li taghmel meta kontu titrabbew biex tkunu cittadini onesti; biex
tikkumpensa ghall-ezempji koroh li tkunu hadtu fl-adolexxenza taghkom.

Jaghmel tajjeb jekk nibdlu ftit il-perspettiva ta’ kif inharsu lejn ir-regolamenti tad-dar
taghkom. Ir-regoli mhumiex hemm biex jumiljawna u jkissruna, imma biex jghinuna
nitghallmu napprezzaw il-hajja taghna nfusna u tal-ohrajn; mhux biex inaqgsulna I-liberta,
imma biex nitghallmu nuzaw il-liberta ahjar.

Kemm nixtieq li s-socjeta taghna tibdel il-perspettiva taghha kemm dwar id-dar taghkom u
kemm dwarkom infuskom! Xi drabi intom ittemmu l-programm, imma d-dinja tibga’ thares
lejkom b’ghajnejn imcajpra. Huwa minnu li 1-hsara li wiehed ikun wettaq trid tigi riparata,
imma hemm min gatt ma huwa sodisfatt u jibga’ ghatxan ghad-demm ta’ min ikun zbalja.
Nistieden lis-soc¢jeta tikkontempla l-imgiba ta’ Kristu mal-mara li Zbaljat. Kristu jinzel fejn
riglejha. Huwa jmil quddiem dawk li huma umiljati, zarmati, iggudikati u kkundannati. Huwa
jinzel f’qaghda ibxax minnhom biex ikun jista’ jghinhom jintrefghu ’l fuq. Din ghandha tkun
l-attitudni tas-socjeta ma’ persuni bhalkom.

Naf li mhux qged nipproponi hwejjeg hfief; imma dan kollu npoggih taht il-harsa tal-Madonna
Ta’ Pinu. Marija tithimna ghax hija Omm li kellha Binha fil-habs, kien ikkundannat u nghata
l-piena tal-mewt. Anki Gwanni, dak li wara li minn fuq is-salib Gesu fdahielhu bhala ommu u
hadha d-dar mieghu, kellu esperjenza tal-habs (Atti 4:3). Jekk Gesu jhares b’mod gdid lejn il-
bniedem, Marija wkoll ghandha harsa materna kollha mhabba u bhal kull omm hija attenta u
sensibbli hafna ghall-bzonnijiet ta’ wliedha. Jien konvint li, bhal Gesti, Marija ged tghidilna:
Qumu fuq riglejkom, imtlew bit-tama, ghax quddiemkom ghandkom futur.



